
Dallas regiuns aint igls centers
23avla Festa da teir cantunala 2007

■ (gns) Las davosas festas da
teir cantunalas èn stadas ain-
ten las regiuns. La proxima ò li
a Coira ed ainten la Val digl
Ragn grischuna. Ins spetga
10 000 participants, l’offerta è
dètg vasta, igl preventiv è dus
milliuns ed igl logo vign dalla
plema da Rudolf Mirer. Chegl
ena resumaziun curta dalla
23avla Festa da teir cantunala
igl zarcladour 2007. Igl comite
d’organisaziun dalla festa da teir
cantunala 2007 ò anvido las me-
dias all’amprema infurmaziun.
Tiers tgi l’occurrenza ò li pir igl
2007 ins ègl gio oss vedlonder
cun las ampremas preparativas.
Parsoura digl comite d’organisa-
ziun è Christian Durisch. Cun el
on igls organisatours gudagnea
en om cun experientscha chegl
tgi pertotga organisar occurren-
zas pi grondas. L’avertura dalla
Festa da teir cantunala 2007 è
igls 8 da zarcladour e l’occurren-
za vo anfignen igls 24 da zarcla-
dour. Igl center principal è a
Coira e sagetto vign anc sen igls
stands da teir da Domat, Zezras,
Igis/Landquart e Maiavilla/St.
Luzisteig. 

Treis distanzas e 
154 schebas

Avant 20 onns ò gia li la festa da
teir cantunala an Surselva, igl

1992 aint igl Grischun central,
tschintg onns pi tard an Nagia-
degna e la davosa è stada igl 2002
an Purtenza. Oss ò l’Uniun da
teir cantunala (BSV) surdo l’or-
ganisaziun allas uniuns da teir da
Coira e conturn. 

Ainten la capitala grischuna è
stada igl 1985 la Festa da teir fe-
derala ed igl resung è sto fitg po-
sitiv. Igls tiradours dalla Bassa vi-
gnan gugent aint igl Grischun a
festas da teir. Bleras uniuns cum-
bineschan igl teir gist cun en via-
di e singuls tiradours fon gist va-
canzas. Uscheia è l’occurrenza er
ord vista economica fitg interes-
santa. Igl  zarcladour 2007 stat-
tan an disposiziun agls tiradours
86 schebas sen la distanza da 300
m, 22 schebas sen la distanza da
50 m per armas da sport, 26
schebas per 50 m pistola e 20
schebas sen la distanza curta da
25 m. 

Igls stands da teir èn indrizzos
moderns e las schebas èn tottas
d’electronic. Chegl pussibilite-
scha en effizient decurs da saget-
tar e curt sessour èn igls resultats
gio da liger aint igl internet. Per
l’antiera communicaziun da sa-
gettar dalla 23avla Festa da teir
cantunala segna la firma Ham-
mer da Balsthal.

Chell’interpresa ò gronda ex-
perientscha cun esser gio an ac-

ziun tar las dus davosas festas da
teir federalas. 

Tots sot en tetg
Tar la davos festa da teir cantu-
nala an Purtenza è nia tratg ain-
ten 15 lis. Igl 2007 vign tratg an
tschintg lis. Siva dalla fusiun dal-
las treis federaziuns da teir digl
cantun èn da nov dalla parteida
er igls tiradours da sport. Chels
absolvan igl program a Domat
ed ad Igis/Landquart. Igls orga-
nisatours chintan cun 10 000 ti-
radours, chegl tgi fiss ena buna
participaziun. Igls 1992 eran ri-
vos aint igl Grischun central
11 556 tiradours per trer l’egn u
l’oter stetg. Chegl era sto en re-
cord ed alla fegn ègl do en gu-
dogn da 496 000 francs exclus
igls retgavs digls travagls dallas
ustareias. 

Tiradour e catscheder
Igls organisatours chintan cun an-
tradas da 2 milliuns e sorteidas dad
1,5 milliuns. La gronda somma
dallas antradas vign digl retgav
digls 28 stetgs e digls sponsors
digls differents stetgs. I dat er en
program accumpagnont e scu
adegna divers teirs spezials. Chegl
èn per exaimpel igl teir da giovens,
l’occurrenza per l’armada e chella
per las instanzas politicas ed igls
sponsors. Integro ainten la festa

duess er neir la populaziun e betg
igl davos ins less promover igls
products dalla regiun. La festa
duess esser en’aventura e carmalar
blers aint igl cantun, ò detg Chri-
stian Durisch, igl parsoura digl co-

mite d’organisaziun. El è er chel
tg’ò gia igls contacts basignevels
cun Rudolf Mirer tg’ò fatg igl logo
dalla festa. Igl artist grischun è sto
sez en tiradour e catscheder pas-
siuno ed è ferm colliia cugl teir.

Pigl logo ò igl artist duvro dus mo-
tivs, ena scheba ed en capricorn.
Dessignia chel ò el ainten las ca-
lours grischunas ed igl dretg bol
dat naturalmaintg igl capricorn
sensom dalla vart dretga. 

Gen-tec vegn bandischà 
per tschintg onns

La Svizra è ad interim in’insla senza gen-tec

■ (anr/vi) Ils Svizzers vulan per
tschintg onns naginas vivondas
da gen-tec sin il taglier. Cun 55
pertschient da las vuschs han
ils votants exprimì ier cler e net
lur tenuta. Per il solit van las ini-
ziativas federalas da la glatscha
giu. Tant pli sa legra cusseglier na-
ziunal Andrea Hämmerle ch’il
pievel ha acceptà l’iniziativa «per
victualias producidas senza
tecnologia genetica». «La glieud
na vul betg vivondas da gen-tec
sin il taglier», di Hämmerle: «Pli-
ras retschertgas tar consuments
en l’entira EU han mussà che la
glieud na vul nagin food da gen-
tec.» Il resultat da votaziun mus-
sia ch’il pievel voteschia conse-
quent e tenor quai ch’el less man-
giar.

«Uss ston ins perscrutar»
Ins stoppia uss agir e perscrutar,
di Hämmerle. Sch’ins veglia
suenter il moratori lubir da plan-
tar organissems midads, stoppian
ils perscrutaders mussar co ch’ina
coexistenza cun plantas da gen-
tec pudess vegnir reglada.

Hämmerle ch’è s’engaschà en
il comité d’iniziants refusescha da
gia uss far ponderaziuns davart
ina prolungaziun dal moratori. I
saja impurtant d’emprim obser-
var tge che capita. Co ch’ins less
proceder suenter il moratori, pos-
sian ins discutar pir en dus u trais
onns.

Immediat en vigur
La debatta davart l’iniziativa na
saja betg stada uschè dira sco p.
ex. quella davart l’iniziativa da las

Alps. Era tar lezza iniziativa era
Hämmerle tranter ils iniziants. El
sa regorda ch’ils iniziants han stuì
batter bler pli fitg per cuntan-
scher in «gea» tar l’iniziativa da las
Alps.

Ma l’iniziativa da gens è era en
auters puncts pli populara. Per
realisar l’iniziativa da gens na
dovri naginas novas leschas ed or-
dinaziuns. Il scumond per ils purs
svizzers da plantar organissems
midads geneticamain va imme-
diat en vigur.

Ils perscrutaders teman
Main cler è la situaziun tar la
scienza svizra. Da principi na
tanghescha l’iniziativa betg ils
perscrutaders. La confederaziun
ha gia budgetà 10 milliuns francs
per perscrutar la semnada da
plantas da gen-tec en il liber. Pro-

ximamain decida il cussegl fede-
ral, sche quests daners vegnan uss
propi mess a disposiziun.

Dieter Imboden ha dubis. El è
president dal cussegl da perscru-
taziun naziunal. Tenor el na ha la
publicitad svizra betg ina tenuta
positiva envers studis cun plantas
da gen-tec. «Ma era sch’ins è en-
cunter, ston ins savair co ch’i
funcziuna», accentuescha Imbo-
den. El tema che blers perscru-
taders da la tecnologia genetica
giajan uss en l’exteriur, e ch’ils
students svizzers vegnian a gun-
tgir quest rom perquai ch’el n’ha
betg in bun image en Svizra.

L’import è lubì
L’import da victualias ord plantas
da gen-tec è vinavant pussaivel. I
dastga era vegnir importà pavel
da gen-tec.

Andrea Hämmer-
le: «La glieud na
vul betg vivondas
da gen-tec sin il
taglier.»

Paradox: Entras la midada resta
la dumengia tut sco fin qua
Vegnan las empermischuns tegnidas la mesemna proxima?

■ (anr/vi) Il pievel svizzer lube-
scha la lavur da dumengia sin
plazzas aviaticas e sin staziuns
grondas. Ma cun il stgars
«gea» signalisescha il votant
era che la dumengia sto restar
in di da paus e ruaus. Radund
150 fatschentas pertutgadas
avessan stuì serrar la dumengia,
sch’il pievel avess refusà la mida-
da da la lescha da lavur. Ma ils
possessurs da questas fatschentas
èn a mitsch. Cun 50,6 per-
tschient da las vuschs han ils vo-
tants svizzers lubì la lavur da du-
mengias sin plazzas aviaticas e sin
staziuns. Perquai resta, malgrà la
midada da la lescha da lavur, tut
sco fin qua. Las 150 fatschentas
possedevan fin uss permissiuns
spezialas per engaschar persunal
la dumengia. Questas permis-
siuns na fissan betg pli vegnidas
prolunghidas tar in «na» a la le-
scha da lavur.

Tge valan empermischuns?
«Igl è donn ch’il stgars resultat
n’è betg cupitgà sin l’auter
maun», deplorescha il sindica-
list grischun Stefan Schmutz.
«Tuttina essan nus fitg cuntents
che la campagna gigantica na ha
betg effectuà dapli.» Migros e
Coop hajan investà milliuns
francs per propagar la lavur da
dumengia, di Schmutz.

Ils sindicats stoppian uss im-
pedir ch’i vegnia avert zitg per
zitg era ordaifer las staziuns fa-
tschentas e negozis la dumen-
gia. «Nus vegnin a denunziar
mintga surpassament dal scu-
mond da lavurar», di Schmutz.

Ma i vegnia a dar in dir cumbat.
Schmutz na fida betg a las em-
permischuns ch’ils adherents
han fatg durant la campagna,
numnadamain: che la midada
valia be per ils centers da traffic.

El è persvadì ch’ils adherents
emprovan uss da schlargiar la la-
vur da dumengia. Ch’il pievel
ha lubì la midada be cun in sur-
pli minim, vegnian ins prest ad
avair emblidà.

Las baselgias èn cuntenzas
Represchentants da las baselgias
che han cumbattì la midada èn
s’exprimids ier a moda positiva,
malgrà ch’els han pers la vota-
ziun. Il stgars resultat mussia
ch’il pievel n’acceptass betg ul-
teriuras liberalisaziuns. 

Ils adherents hajan adina ar-
gumentà ch’els veglian be ch’il

status quo vegnia garantì. Quai
hajan els uss cuntanschì. Mes-
emna proxima vegnia tractada
en il parlament a Berna la mo-
ziun che pretenda ina liberalisa-
ziun generala da la lavur da du-
mengia per manaschis da vendi-
ta e dal sectur terziar. La vota-
ziun en il parlament vegnia a
mussar, sche las empermischuns
fatgas sajan stadas sinceras u be
pleds vans.

Deiss tema malprecauziuns
Cusseglier federal Joseph Deiss
ha cusseglià ier al parlament fe-
deral d’esser precaut la mesem-
na. En vista al resultat stgars da
questa fin d’emna na dastgia
betg vegnir agì malprudent. Il
cussegl federal era uschiglio
s’exprimì cun bainvulientscha
per la moziun.

Stefan Schmutz:
«Donn ch’il
stgars resultat
n’è betg cupitgà
sin l’auter
maun.»

Dus presidents cugl logo dalla feta da teir cantunala 2007. Christian Durisch (san. ) parsoura digl comite d’or-
ganisaziun dalla festa e Marcel Sutter, president dall’uniun da teir cantunala. FOTOS G.N. STGIER

